
Аннотация: Оғиз бўшлиғи микрофлораси инсоннинг умумий саломатлиги ва ҳаёт 

сифатининг асосий кўрсаткичидир. Бутун дунёда кўплаб одамлар оғиз бўшлиғи 

касалликларидан азият чекади, айниқса доимий тиш кариесидан. Бу эса инсонни тишлаш, 

чайнаш, гапириш ва унинг психологик фаровонлигини чеклайди. Ўзининг тишлари соғлигини 

таъминлаш учун кандай тиш тозалаш воситаларидан фойдаланган яхши? Унга мисвоқнинг 

самарадорлиги қай даражада? Биз тажрибада ушбу саволларга жавоб топишга харакат 

қилдик. 

Калит сўзлар: Грам усули, микрофлора, кандида, бактерия, стафилакокк, 

стрептакокк, мисвоқ. 

 

Мавзунинг долзарблиги: Оғиз бўшлиғи ўзига хос, мураккаб ва барқарор микробиоценоз 

бўлиб, микроорганизмларни ўсиши ва хаётий фаолиятини таьминлаш учун жуда кулай 

мухитдир. Шунинг учун оғиз бўшлиғи микрофлораси, турлар сони ва микробиал 

ифлосланиши бўйича йўғон ичакдан кейин иккинчи ўринда туради. Соғлом одамнинг 

танасидан кўп ёки камроқ чиқариладиган микроорганизмлар унинг нормал микрофлорасини 

ҳосил килади. Оғиз бўшлиғида яшовчи микроорганизмларнинг турлар ҳилма-ҳиллиги ва 

микдори бўйича устун ўринни бактериялар эгаллайди [5,7,11,12]. Оддий микрофлоранинг 

мухим вазифаларидан бири иммунитетни ўзига хос ва носпецифик, гуморал ва хужайравий 

механизмларининг иш холатини сақлаб туришидир. Нормал микрофлоранинг патоген 

бактерияларга нисбатан антагонистик фаоллиги уларнинг бактериоцид моддалар ишлаб 

чиқаришида намоён бўлади [8,10]. Бугунги кунга қадар микробиоценозлар бактериал 

турларнинг сони туғрисидаги маълумотлар етарли эмас. Оғиз бўшлиғидан топилган 250-280 

турдаги бактериялар (турли муаллифларнинг хисоб-китобига кўра) соф културага 

ажратилган ва уларнинг хоссалари ўрганилган [1,3]. Турли муаллифларнинг маьлумотига 

кўра, оғиз бўшлиғи микрофлорасини ўрганишда молекуляр биологик тадқиқот усулларидан 

(масалан, 16S рРНК кетма кетлиги каби) фойдаланиш орқали 600 –750 турдаги 

микроорганизмлар топилган [2,9] ва бошқа олимларнинг хисоб китобига кўра ҳатто 

уларнинг сони бир неча минг турга етиши мумкин [4]. Оғиз бўшлиғининг куйидаги 

касалликлари кўплаб инсонларда тез-тез учраб туради. Буларга тиш кариеси, пародонтит, 

оғиз бўшлиғи саратони, ОИВ инфекциясининг интраорал кўринишлари, оғиз ва тиш 

жароҳатлари, лаб, танглай ёриғи билан боғлиқ аномал холатлар мисол бўлади [6]. ЖССТнинг 

2016 йилдаги маълумотларига кўра, бутун дунё бўйлаб камида 3,58 миллиард одам оғиз 

бўшлиғи касалликларидан аъзият чекмоқда, доимий тишлардаги тиш кариеси кўриб 

чиқилган ҳолатлар ичида энг кўп учрайди.  

Тадқиқот мақсади: Оғиз гигиенасини нормал сақлашда мисвоқнинг самарадорлиги 

микробиологик усулда аниқлаш.  

Тадқиқот материаллари ва услублари: Тадқиқот Тошкент тиббиёт академияси 

Микробиология, вирусология ва иммунология кафедраси базасида 2-курс талабалари 

орасида олиб борилди. Тадқиқот учун мисвоқдан 1 ойдан узоқ вақт давомида 

фойдаланаётган 24 нафар талаба ўз розилигига кўра текширилди. Бактериологик текширув 

учун талабанинг оғиз бушлиғи ва мисвоғидан намуна олиниб, қонли агарга Голд ва сектор 

экиш усуллари орқали экилди ва 103 КХКБ/мл дан кўп концентрация ахамиятли деб топилди. 

Бактериялар ўсиши учун қулай шароит яратиш мақсадида 37 ℃ остида 24 соатга термостатга 

кўйилди [9]. Ажратиб олинган культуралар морфологик, тинкториал, культурал хусусиятига 

кўра идентификацияланди. Ўсган бактериялар колониясидан текшириш мақсадида 

суртмалар тайёрланди. Суртмалар оддий ва Грамм усулида бўялиб, микроскоп остида 

курилди.  

Натижалар ва уларнинг мухокамаси: Оғиз бўшлиғидан тайёрланган суртма микроскоп 

остида кўрилганда 22 нафар (91,67%) талабаларда, оғиз бўшлиғининг нормал 

микрофлорасида учрайдиган Str.spp, Staph.spp, занжирсимон, шингилсимон диплококк 

кўринишида ва майда колониялардан иборат микрококклар аниқланиб уларнинг миқдори 1 

млда 103 КХКБдан камлиги кузатилди. Бундан ташқари, 2 нафар (8,33%) талабаларимиз оғиз 

бўшлиғидан тайёрланган суртма текширилганда нормал микрофлора билан биргаликда, 

ўзига хос маржон шодасини эслатувчи Candida albicans ва унинг вегетатив шакли 

аниқланди.  

Мисвоқдан тайёрланган суртмалар микроскоп остида кўрилганда кам миқдорда Str.spp, 

Staph.spp, диплококк ва микрококк бактериялари аниқланди. Оғиз бўшлиғида Candida 

albicans аниқланган талабалар мисвоғидан олинган суртмаларда ҳам унинг вегетатив шакли 

мавжудлигини кузатдик. Мисвоқдан тайёрланган суртмалар микроскоп остида кўрилганда 

патогенлик хусусиятини намоён қилувчи стафилококк, стрептакокк бактериялари нормал 

кўрсаткичларда ва ичак гурухидаги бактериялар умуман учрамади.  

Хулоса: Мисвоқдан оғиз гигиенаси учун охирги 1 ой давомида фойдаланган 91,67% 

талабаларда патоген бактериялар аниқланмади, 8,33% талабаларда шартли патоган замбуруғ 

Candida albicans мавжуд. Замбуруғ мисвоқдан олинган суртмаларда хам хаёт фаолиятини 

сақлаб қолган. 

